O ALÉN DOS TEMPOS

AGUIÑO NOS ALBORES

¿Tivo Aguiño realmente ese xurdimento tardío, ese habitamento sucesor, e xa contemporáneo, da aveciñada arousán? ¿Ou estivo nos albores, incluso na abrente dos albores, da nosa extremeiría mariñeira?

Rastrexamos a estabilización das xentes da Ribeira definitiva, da que somos herdeiros directos e naturais, da que ven sen discontinuidades xa ata hoxe, alá polo século XII, quizais un chisco antes, parella á reordenación da actividade portuaria e comercial nas costas do norte da península, e á disminución dos perigos que paralizaban a rexión. A crecente actividade marítima das rías baixas dalle á ría de Arousa, na súa amplitude e condicións, o papel principal. Padrón sería o porto canalizador das mercadorías entre ela e Santiago.

Neste ambiente, e de novo, primitivos grupos de cabanas e alpendres foron ocupando a sobremarea, nunha vida aínda provisional, unha tentativa de pescadores temporeiros e recios que lle ían dando primeiras formas a estes chans.

E aí están, precisamente, tamén as primeiras citas desta historia: Sálvora, entre as Castiñeiras, Bandourríos e Palmeiras dos homes que baixaban sos cada verán para sacar o proveito destes mares, trasladando periodicamente os froitos da colleita aos núcleos interiores, onde moitos vivían, e ás aldeas espalladas pola Barbanza, onde o facían outros. Decidiron mudar as pertenzas e facerse acompañar dos seus ás chairas da “ribeira”, onde as perspectivas comezaban a ser definitivamente favorables, para facer aquí vida plena, chamando despois por quenes, pouco a pouco, foron construindo o edificio da comunidade actual.

Atopáronse, entre outros sinais de pesqueirías, praias, roteiros, cifras e costumes deste primeiro habitamento arredor do Carreiro, curiosas citas que invitan a pensar nunha cotianeidade xa preceptuosa e fluinte: “…entre los peces que existen está la faneca brava, que abunda en la Isla de Sálvora, y que deja insensible la mano del que las toca con pinchos venenosos que lleva en el lomo…”


Hai tamén novas dunha economía básica, mais xenerosa, e de que non foi dificil apuntalar as cimentacións, xa que os primeiros e abondosos rudimentos de madeira tiveron inmellorable reforzo na non menos abondosa pedra, coa que construiron xa fortes casas nos lugares máis abrigados.

Toda a parte que quedaba abeirada contra a ría, a de máis resgardo, dende Aguiño ata Palmeira, quedou cuberta de sitios, de novas, e de nomes, todos tal e como os coñecemos hoxe agás algúns, polo dagora, coma o do propio Aguiño, ata o atranco de mediados do século XIV, co paroxismo da peste, que estivo a piques de provocar unha nova fenda na continuidade, un novo baleiro desidentificador, posto que esta bisbarra tamén foi asolada, e padeceu “…total o quasi total ruyna…”. Pero a recuperación non tardaría en cobrar vigor, sen que nada do emprendido se perdera.

Aí estaba xa o noso Aguiño, cando menos nos aguiñenses, gremio forte, de estachas, de trebóns, de albores e de escumas. O de despois foi so cuestión de medranza, de teimosía, de cicatrices e de glorias. O de despois xa estaba nese principio, que é o mesmo, o da raigame antiga e atlántica das Arousas.

